Сацыяльнае становішча  Полацка. Магдэбургскае права.

Мэта: - забяспечыць засваенне вучнямі ведаў аб магдэбургскім праве і тых  зменах, якія адбываліся ў горадзе пасля атрымання права на самакіраванне;

              - фарміраваць уменні канкрэтызаваць паняцці з дапамогай фактаў, працаваць са схемай;

              - праз змест занятка працягваць фарміраванне цікавасці і павагі да свайго горада.

Абсталяванне: карта “Беларускія землі ў складзе ВкЛ XIV – XVI ст.ст.”

                            партрэт Вялікага князя Аляксандра

                            выява гарадской пячаткі XV ст.

                            герб Полацка

                            схема “Гарадское самакіраванне”

Асноўныя паняцці:  самакіраванне

                                      Магдэбургскае права

                                      магістрат

                                      войт

                                      бурмістр 

Занятак праводзіцца з выкарыстаннем тэхналогіі развівальнай кааперацыі.

Ход занятка

I. Паведамленне тэмы і мэты занятка.

II. Актуалізацыя ведаў па тэме “Магдэбургскае права”:

а) гістарычная размінка:

· Што вы ведаеце з курса гісторыі аб узнікненні сярэднявечных гарадоў?

· Чаму гарады імкнуліся вызваліцца з-пад улады сеньёраў?

· Якія гарады змагаліся за незалежнасць?

· Што такое Магдэбургскае права?

Настаўнік: Магдэбургскае права – феадальнае гарадское права, якое ўзнікла ў XIII стагоддзі ў германскім горадзе Магдэбургу і дзейнічала ў гарадах Германіі, Цэнтральнай і Усходняй Еўропы. Вызначала становішча мяшчан і пашыралася толькі на паўнапраўных жыхароў горада.

      б)  работа з картай:

вучні знаходзяць на карце гарады, якія на працягу XIV – XVI стагоддзяў атрымалі Магдэбургскае права (Бярэсце, Гародня, Полацк, Мінск, Навагрудак, Магілёў, Віцебск, Пінск, Орша).

      в) работа са схемай “Гарадское самакіраванне” (Дадатак 1):

вучні, карыстаючыся табліцай, павінны расказаць, 1) якія правы давала Магдэбургскае права жыхарам горада, 2) якія органы самакіравання стварыліся ў гарадах пасля атрымання гэтага права і дзе яны размяшчаліся. 

Настаўнік: такім чынам, Магдэбургскае права давала гарадам права на самакіраванне, судовы імунітэт, падатковыя ільготы, права валодання зямлёй, ільготы рамеснай і гандлёвай дзейнасці гараджан. Сфарміравалася на падставе рымска-германскага права. Атрыманне правоў замацоўвалася дакументальна.
      г) выступленне вучня, які выконваў апераджальнае заданне па тэме “Прывілей на магдэбургскія правы”

Знешне прывілей на магдэбургскія правы ўяўляў сабой аркуш пергамента памерам 20-70 см у вышыню і 30- 100 см у шырыню, па якім пазёмна пісаўся тэкст, дзе агаворваліся дараваныя месту льготы, правы і абавязкі. Часта аркуш па баках аздабляўся раслінным арнаментам, у цэтры падаваўся малюнак герба. 

Пачынаўся прывілей з імя і тытула таго правіцеля, які надаваў яго, і канчаўся датай надання, подпісам караля – Вялікага князя і пісара канцылярыі і замацоўваўся часцей сярэдняй пячаткай Вялікага княства Літоўскага з выявай  герба Пагоня. 

Чырвонавасковая пячатка была, як правіла, прывесістай і змяшчалася спачатку ў васковай місцы, а з XVI стагоддзя – у бляшчанцы. Пячатка прымацоўвалася да прывілея на шаўковых матузках альбо стужках чырвонага, белага, блакітнага, радзей іншага колеру.

Сам тэкст пачынаўся з ініцыяла – маляўнічай, мастацка напісанай літары, аздобленай альбо гербам места, альбо асабістым гербам даўцы прывілея ці канцлера або пісара ВкЛ. У тэксце агаворвалася не толькі прывілея на самакіраванне, але і адпаведна на герб і пячатку. Крытэрый наяўнасці ці адсутнасці герба можа адыгрываць ролю першаснага індыкатара ў адрозненні магдэбургскага, вольнага, места ад мястэчка і іншых мест, што знаходзіліся пад гродскай (велікакняжацкай або ўладальніцкай) юрыздыкцыяй.

III. Пастаноўка праблемнага пытання: “Абапіраючыся на аналіз сацыяльна – палітычнага становішча Полацка ў XV стагоддзі і разгледзеўшы выяву гарадской пячаткі (Дадатак 2), выкажыце сваё меркаванне пра магчымасці атрымання горадам магдэбургскага права.

Настаўнік: з XV стагоддзя Полацак лічыцца адным з найбуйнейшых гарадоў Беларусі і ва ўсім Вялікім княстве Літоўскім і атрымлівае Магдэбургскае права.

Магдэбургскае права ў Полацку было падпісана Полацкім князем Аляксандрам Казіміравічам 1 кастрычніка 1498 года. (Дадатак 3. Партрэт князя Аляксандра). З XVI стагоддзя ўжываўся герб горада: у блакітным полі трохмачтавы карабель з разгорнутымі ветразямі, вада сярэбраная.

IV. Самастойная работа па варыянтах над матэрыялам (Дадатак 4):

1 – магістрат, яго склад, функцыі, узаемаадносіны з Вялікім князем.

2 – барацьба Полацкай гарадской рады за правы горада.

3 – прычыны зацікаўленасці ўрада ВкЛ ва ўмацаванні гарадоў.

Задача: прачытайце, састаўце канспект, падрыхтуйцеся да выкладання матэрыялу.

V. Работа ў групах. Абмеркаванне матэрыялу, прачытанага ў парах ці групах свайго варыянта. Работа ў парах. Узаемаабмен інфармацыяй.





                             


VI. Замацаванне ведаў. Міні – тэст.

1. Падбярыце абагульняючае слова:

а) права гарадоў на самакіраванне - ...  (Магдэбургскае права)

б) выбраны адміністрацыйны і судовы орган гарадскога самакіравання - ... (магістрат)

в) чалавек, які ўзначальваў гарадскую раду - ... (войт).

2. Падбярыце правільны адказ:

а) Полацк атрымаў Магдэбургскае права ў (1496 г., 1498 г., 1499 г.)

б) Магдэбургскае права ў Полацку было падпісана князем (Ягайлам, Казімірам, Аляксандрам)

3. Назавіце матывы, якімі кіраваліся гараджане, імкнучыся атрымаць Магдэбургскае права: а) рамеснікі:

                                      б) купцы:

                                       в) сяляне:  

4. Дапоўніце сказ:

Магдэбургскае права давала гараджанам падатковыя льготы, ..., ..., ... .     

VII. Падвядзенне вынікаў урока. Рэфлексія. 

                                                                 Салаўёва С. С., СШ № 3
Дадатак 1. 










Прылажэнне 4.

Дадатак 2

Дадатак 3.

1. У выніку атрымання Магдэбургскага права права выканаўчай улады пераходзіла да магістрата, рэзка абмяжоўвалася права намесніка, які губляў магчымасць судзіць мяшчан. Палачане атрымлівалі прывілеі і пацвярджалі свае старыя правы. 

Магістрат складаўся з 20 радцаў, бурмістраў, лаўнікаў – суддзяў. 2 бурмістры, якія стаялі на чале рады, абавязкова былі адзін праваслаўны, адзін католік. Магістрат кантраляваў падаткі, гандаль, сачыў за тым, каб у важніцы захоўваліся правільныя вагі і меры.

Войт узначальваў гарадскую раду і прызначаўся ўладальнікам горада ці вялікім князем.

Як адзначалі даследчыкі, падобнага абмежавання правоў магістрата з боку Вялікага князя праз войта не ведаў ніводны іншы магдэбургскі горад Беларусі. 

2. Полацкая гарадская рада была моцным органам кіравання. Увесь час яна змагалася за свае правы і супраць уціску прадстаўнікоў вялікакняжацкай адміністрацыі, супраць свавольства войта. Адна са скаргаў Полацкай рады на войта ў 1527 годзе выклікала абурэнне самаго Жыгімонта. Ён загадаў войту: “... абы ты им жадных кривд и втисков не чинил и во всём дал им покой и привилея нашего”.  

У сярэдзіне XVI стагоддзя Полацкі магістрат дабіўся распаўсюджвання сваіх правоў над усімі гарадскімі рамеснікамі і гандлярамі незалежна ад таго, на чыіх землях і сядзібах яны жылі.

У Полацку ў гэты час войт быў абавязаны прыносіць прысягу – “крест целовать полочанам на верность”. Так калісьці рабілі князі ў часы Полацкай дзяржавы X – XIII ст. ст. 

Наводзячы парадак, полацкія ўлады не цырымоніліся з парушальнікамі. Вось адзін з прыкладаў, які пацвярджае гэта: “Мешчанін Марцін Какорка аднойчы ўзяў ды аблаяў бурмістра. За гэта гарадскі кат публічна адлічыў Марціну на рынку сорак бізуноў, а рада на цэлы год забараніла аматару лаяцца са службовымі асобамі і займацца рамяством” (У. Арлоў “Таямніцы Полацкай гісторыі”, стар. 164).

3. Гаспадар і ўрад ВкЛ усяляк заахвочвалі гарады на самакіраванне, бо былі зацікаўлены ва ўмацаванні іх эканамічнага становішча: чым багацейшым быў горад, тым больш падаткаў ён уносіў у дзяржаўную скарбонку. Акрамя таго жыхары гарадоў узамен на палітычныя і грамадзянскія свабоды ўскладалі на сябе дадатковыя абавязкі, у прыватнасці – рамантаваць і паднаўляць за свой кошт абарончыя ўмацаванні.

Магдэбургскае права праіснавала на беларускіх землях да канца XVIII ст. і было ліквідавана пасля далучэння Беларусі да Расійскай імперыі.  

Магдэбургскае права – 


права на самакіраванне, якое атрымлівалі гарады. Паводле яго 





гараджане вызваляліся ад феадальных павіннасцей





дазвалялася ствараць рамесныя аб´яднанні - цэхі





дазвалялася свабодна займацца рамяством, гандлем, земляробствам





дазвалялася выбіраць свой орган улады





суд





магістрат – адміністрацыйны орган самакіравання горада, размяшчаўся ў спецыяльным будынку – ратушы





лава – орган па судовых справах





рада – асноўны орган самакіравання ў магістраце, які выбіралі самі гараджане











